
ӨМНӨТГӨЛ

Домогт баатар Нанзад гэж хэн бэ?. Бандын Цэрэндорж гуайн намтартай хэрхэн холбогдсон бэ?. Партизан Нанзадын амьдрал хэрхэн зүүн хязгаартай холбогдож, тэр дундаа Цагаан-Овоочуудын түүхтэй яаж уялдсан бэ гэдгийг судлан тодорхойлох, сурвалжлан мэдэх нэгэн сэжүүр гарлаа. Өнгөрсөн зун буюу 2011 оны 7-р сарын 31-нд эхэлсэн “Бичигт цагаан чулуу”-ны эрлийн аяллын явцад хуучин Сүмбэр САА, одоогийн Халхгол суманд очихдоо 1969 оны 8-р сарын 19-ны өдөр Нанзад нарт зориулан босгосон дурсгалын багана, хөшөөг очиж үзсэн билээ. Ялалт музейн захирал Л.Мягмарсүрэн гуай намайг тийш нь дагуулж очсон юм. Хэрвээ тэгээгүй бол бид түүнийг мэдэхгүй өнгөрөх байлаа.
Тэрхүү хөшөөг манай Цагаан-Овоочуудаас очиж босгосныг бодоход 1928 онд болсон зэвсэгт дээрэмчдийн халдлагад манайхан өртсөн байж таарах нь. Тэднийг эрэлхгээр хамгаалан байлдсан хилчдэд хожим амь гарсан хүмүүс ач санан дурсгалын багана босгосон гэдэг нь тодорхой. Тэр дундаа Бандын Цэрэндорж гуай зорин очиж хийснийг бодоход түүний тэр үед хашиж байсан ажил албатай нь холбоотой бөгөөд тэднийг зэвсэгт дээрэмчдийн гараас аварсан гэсэн анхны таамаг уг хөшөөн дээр очсон өдөр төрж байсныг энд дурдах нь зүйд нийцнэ. Харин таамаг маань хэрхсэнийг доор өгүүлэх болно. 
Энэ үеэр Б.Цэрэндорж гуай Буйр нуурын захын Нарийн нуурын өртөөний дарга, 1928 оноос гурван суурь өртөө хариуцан ажиллаж байсан ба дараа нь Хувьсгалт залуучуудын эвлэлийн даргын албыг хашиж байсныг тэмдэглэх нь зөв. Тиймээс уг хийж байсан ажил нь Цогтсүмбэрийн дэргэдэх хилийн постод хамаатай байжээ. Энэ мэт таамаг уралдуулан уг хөшөөнд нэр нь дурдагдсан Нанзад баатар болон очиж босгосон Б.Цэрэндорж баатрын намтар юуг шүүрдэн үзэж, уг хөшөөг зориулан босгосон чухам ямар үйл явдал болсон байхыг судлан тогтоох, сурвалжлан мэдэх сонирхолтой ажилд орсон минь энэ ээ. Үүнийг эрдэм шинжилгээний өгүүлэл гэхээс илүү нийтлэл, сурвалжлага хэлбэрээр бичиж байна. Дараа нь цомхон эрдэм судлалын өгүүлэл болгон тусгайлан хэвлүүлэх болно. 
Энэ хугацаанд олон янзын таамаг дэвшүүлж, холбогдох баримтыг эрэн хайсан боловч бүрэн утга учир нь тайлагдах хэмжээнд хараахан хүрээгүй л байна. Гэхдээ өөрт байгаа баримт, материалд түшиглэн уг хөшөөний талаарх өөрийн сэтгэгдэл, бодлыг дэлгэн өгүүлж байна. Б.Цэрэндоржийн амьдралтай холбоотой ч гэлээ чухам яагаад холбогдоод байгааг олж тогтоох нь чухал байгааг дурдсуу. Одоогоор тийм сэжүүр олдохгүй байна.

Партизан Нанзадын дурсгалд зориулсан хөшөө, дурсгал

Халхгол сумын төв дунд бааз борогдуухан нэгэн цементэн баганан дээр Нанзад нарын хилчдэд зориулсан дурсгалын үгийг монгол бичгээр сийлсэн байх ажээ. Тэр бичээс бүхий багана нь сумын төвийн дунд хэсэгт орших бөгөөд үхэр мал шөргөөсөөр байгаад зарим хэсэгтээ юу гэсэн нь мэдэгдэхгүй шахам болжээ. 
Ямар учир тохиолоор Цагаан-Овоочууд түүнд зориулж дурсгалын багана босгосон байж болох вэ. Тэд тэр үед энэ нутгаар нутаглаж явсан бөгөөд Бандын Цэрэндорж гуайн түүх намтартай ямар нэгэн шижмээр холбоотой байх нь тодорхой болж байна. Хүмүүсийн хэлэхээр бол тухайн үедээ Хязгаарын ба Дотоодын цэргийн хэрэг эрхлэх газрын даргаар ажиллаж байсан хошууч генерал Базарын Цэдэн-Иш тэргүүтэй хэсэг хүмүүс очиж уг баганыг босгосон сурагтай. Ингэж явахдаа тэндээс То вангийн морины уяаг Сүмийн хоолойд хэвтэж байхад нь олж машинаар ачиж одоогийн Цагаан-Овоо суманд аваачиж байрлуулж, хадгалж, хамгаалах болжээ. Энэ бүгдээс үзэхэд тэд То ванг сайн мэддэг, түүнийг хүндэтгэн хайрлаж, нэг ч гэсэн түүхэн дурсгалыг нь бүрэн бүтэн авч үлдэхийг бодсон бололтой юм. 
[image: ]Уг газарт Цагаан-Овоо сумын буриад нар сууж, 4 сум бүхий Халх Нөмрөгийн буриад хошууг байгуулж байсныг бодоход бидний түүхэнд зайлшгүй холбоотой нутаг болох нь маргаангүй билээ. 
Нанзадын дурсгалд зориулан хуучин Сүмбэрийн САА, одоогийн Халхгол сумын төвд босгосон дурсгалын багана, хөшөөнд “domoγtu baγatur nangjid naryn kilčid 1928 ondu man-u kildű dobtolsan zevsegtű degeremčid-i engde butu nirgejei” (Домогт баатар Нанзад нарын хилчид 1928 онд манай хилд довтолсон зэвсэгт дээрэмчидийг энд бут ниргэжээ) гэсэн бичээс байна. Тэр хөшөө нь хойш нь харуулж байрлуулсан байх багаад баруун талд нь бичигдсэн бичиг нь одоогоор сайн гаргагдахгүй байна. Зүүн талд нь “1969.8.19” гэж доош нь цувуулж бичсэн он, сар, өдөр байна. Энэ нь хөшөөг босгосон өдөр гэдэг нь тодорхой. Баруун талын бичээсийг нь тайлах гэж оролдлоо, түүний эхэнд “... unatu caqan obug-a sumu… bosgulba…” (....нод Цагаан-Овоо сум... босгуулав) гэсэн үг одоогоор гаргагдаж байна. Уг нь энэ үг нь “dorunatu caqan obug-a sumu…bosgulba” (Дорнод Цагаан-Овоо сум... босгуулав) гэж байх бололтой. Кирилл бичгээр бус монгол бичгээр бичсэн нь ч бидний анхаарлыг татаж байна. 
Энэхүү бичээс дээр байгаа Нанзад нь партизан Нанзад гуай мөн болох нь түүний бичсэн өөрийнх нь дурсамж, бидний дурдах олон баримтаас харагдана. Чухам ямар үйл явдлын гэрч болон уг хөшөө боссон болохыг доор өгүүлэв. Партизан Нанзад нь Өмнөговь аймгаас тодорсон Дамирангийн Нанзад баатар мөн байна. Тиймээс энэ жил түүний мэндэлсэний 120 жилийн ой болох гэж байгааг тэмдэглэх нь зүйд нийцнэ. 

Хөшөөн дээрх бичээсийн учир тайлагдав

Харчин гүн Бавуужавын дээрэмчид 1917-1918 оны орчимд уг нутгуудаар дээрэм тонуул хийж ард олныг түйвээх үед Нанзад түүнийг даран сөнөөх ажилд оролцсон хэдий ч уг хөшөө нь энэ явдалд зориулж босгосон гэх үндэслэл алга байна. Уг хөшөөн дээр 1928 он гэж тодорхой заасныг үзсэн ч тохирохгүй байна. Мөн Найдан вангийн дээрэмчидтэй холбоотой байж болох юм гэсэн таамгийг нутгийн учир мэдэх хүмүүс хэлж байна лээ. Тиймээс Найдан ван гэж хэн бэ? Тэр чухам тэр үед юу хийж явсан бэ гэх мэт буман асуулт бидэнд байна. Хариулт чухам хаана байна аа. 1928 онд тэнд ямар зэвсэгт дээрэм болсон бэ? зэргийн хариултыг хайх хэрэгтэй байна. Энэ үйл явдал нь энгийн нэгэн зэвсэгт дээрэм биш байх нь тодорхой. Манай хилд довтолсон гэж бичснээс үзвэл нэлээд ширүүхэн тулаан болсон байх магадлалтай. Хожим нь уг үйл явдлыг дурсан санаж 40 жилийн дараа эргэн ирж хөшөө босгоно гэдэг нь яав ч энгийн нэг үйл явдал биш. Чухам ямар үйл явдал вэ?. Өөр хэн энэ үйл явдалд хамаатай байж болох вэ? зэрэг түмэн асуултанд ээрүүлж сууна. 
Ингээд цааш мөшгөв.
Бандын Цэрэндорж гуайн талаар А.Гүрбямба гуайн бичсэн “Бандын зээ баатар Цэрэндорж” номын гар бичмэл дээр дараах баримт байна. “... 1927 оны хавар хошуу тамгын газраас дуудаж “Чи хоршооны сургууль төгссөн хүн учир хоршооны бэлтгэлийн үхэр өдөрт 1 янчааны хөлстэйгээр хар!” гэсэн тул үхэрчин болоод байтал хошуу тамгын газраас дуудаж тамга дарсан бичигт “Таныг Буйр нуурын захын Нарийн нуурын өртөөний ахлагчаар томилсон тул ир!” гэсэн байжээ. Ийнхүү 1927 оны 5 дугаар сарын 19-нд өртөөний ахлагчийн алба хааж эхэлсэн нь түүний эх орон ард түмнийхээ төлөө зүтгэсэн хагас зуун жилийн нөр их хөдөлмөрийн эхний өдөр байжээ. Энэ өртөөний ахлагчаар жил шахам ажиллаад 1928 онд гурван суурь өртөө хариуцах болжээ. Энэ үед баргууд олноороо нүүдэллэн орж ирж түүний хойноос Баргын угардаа[footnoteRef:3] ноён Эрхэмбат, гальдаа[footnoteRef:4] Чулуун нар болон Хайлаар албаны төлөөлөгч нэхэж, дагаж довтолгон ирнэ. Зарим үед хязгаарын цэргийн 15 дугаар тусгай морин сумангийн хилчидтэй тулгарах явдал ч гарна. Мөн баргын дотор хувьсгалын хөдөлгөөн өрнүүлэхэд оролцохоор яваа гэсэн хүмүүс зэрэг барга, цахар, буриад, монгол олон янзын хүмүүс хөлхөлдөж өртөө улааны ажил маш ширүүн байжээ.”[footnoteRef:5] гэж дурссан байна.  [3:  Угардаа – гэдэг нь Бүгдийн дарга гэсэн утгатай манж үг бөгөөд баргуудын засаг захиргааны нэгжийн гол нэр, албан тушаалын зэрэг дэвийг заадаг. Зохиогч. ]  [4:  Гальдаа – гэдэг нь Хошууны орлогч даргыг илэрхийлдэг манж гаралтай барга үг бөгөөд баргын хошуу тамгын газрын орлогчийг ингэж нэрлэдэг байв. Зохиогч]  [5:  Манхилаг А.Гүрбямба “Бандын зээ баатар Цэрэндорж” /1908-1988/ (80 жилийн намтар) Хянан тохиолдуулагч А.Мөнхболд.  Чойбалсан хот 2011. Гар бичмэлийн 14 талд.] 

Уг хөшөөг зааж өгсөн Халхгол сумын Ялалт музейн захирал Л.Мягмарсүрэнгийн хамт. 2011 оны 8-р сарын 2. Сүмбэрийн төвд.


Уг номонд үүнээс өөр баримт байхгүй атал энэ үйл явдлыг тодруулсан өөр нэг баримт гарч ирлээ. Б.Цэрэндорж гуайн хувийн намтар түүхийг бичсэн нэгэн хавтас аймгийн төв архивт хадгалаастай байна. Энэ нь амьд сэрүүндээ бичиж үлдээсэн цорын ганц үнэн баримт, дурсамж, дуртгал мөн байна. Уг гар бичмэл, машиндсан эхийн 60-64-р талд дээрх хөшөөнд холбогдох үйл явдлыг дурайтал бичиж үлдээсэн байна. Үүнийг сийрүүлбэл;
“... 1928 оны зун миний харьяалсан гурван суурь өртөөгөөр модон хуйтай маузер болон янз бүрийн гар буу япон, хятад корвен буу зүүж үүрсэн барга, дагуур, харчин, цахар хүмүүс өдөр, шөнө зүүн баруунаа давхидаг болов. Тэдгээрийн дотор урьд Амгалан хан уулын хошуу гэж байсан манай аймгийн Гурванзагал сумын барга нар ч мэр сэр үзэгдэнэ. Сүүл сүүлдээ тэд нар гадаадын маркийн суудлын машин дээр багтхуйцаа суугаад давхиж явдаг ч болов. Баргын Ганжуур сүмийн хувилгаан гэгч залуухан лам модон хуйтай маузер буу зүүчихсэн хэдэн барга, цахар бололтой зэвсэг бүхий хүмүүсийг дагуулан хувийн уналга мориор хил нэвтрэн орж ирсэн ба хилийн цаана байсан барга нар өөрсдийнхөө уугуул нутаг усаа орхиж тус улсын хилийн дотор нүүж ирсээр байлаа.
Хамар давааны зүүн өмнө одоогийн Халхголын САА-н төв /Хуучнаар Сүмбэр сум одоо Халхгол сумын төв болоод байгаа Хамардавааны зүүн дор байх Халхголын баруун эрэг газрыг хэлж байна. Дэргэдээ Ялалт хөшөөтэй. М.О./ байгаа орчимд нэг хонхор дотор гурав, дөрвөн гэр баригдсан бөгөөд тэнд тэр хонхорт өртөөчин бид нарыг оруулахгүй, тэд наана нь мориноос буугаад тэндээ явган очицгооно. Энэ бол баргын хувьсгалын штаб гэгч нь билээ.
Энэ үед өртөөний алба тун ширүүн байсан бөгөөд Тамсаг, Баян нуур, Хамар даваа хоорондоо 100 гаруй км газар морины дээд хурдаар довтолгож өдөртөө буцаад ирдэг байв. Улаанбаатар хотод янз бүрийн ажил хийж байсан барга нар баргын дотор хувьсгалт хөдөлгөөн өрнүүлэхэд оролцохоор яваа гэх үг яриатай хил нэвтэрч байлаа. Гэтэл нэг мэдэхнээ баргын хувьсгалын штаб ч алга болж баруун зүүн тийшээ мориор давхидаг барга, цахрууд ч үзэгдэхээ байжээ. Нууц хонхорын хэдэн гэр ч оргүй алга болсон байлаа. Энэ үед Хамар давааны хилийн комендант Нанзад гэгч байсан бөгөөд нөгөө штаб гэгчийн гэр орон орхисон эд хогшлыг нь коминдантын газарт хураан авч буйрыг нь цэвэрлэсэн байна билээ. Дам сонсвол өнөөх баргын хувьсгалын сүржин удирдагчид гэгч Мэрцэн[footnoteRef:6], Цэрэндонров, Поминтой[footnoteRef:7], Алтанбат нарын зэрэг тэдгээр хүмүүс тэр дороо урваж Хятадын Манжуур, гурван Манжийг ноёлж байгаа хятадын генерал Зан Зуу-Линтай нийлсэн гэнэ. Дараа нь манай зарим хэвлэл дээр гарч байсан. Тэр ч байтугай хувьсгалаас урвагч Мэрцэн, Алтан нар сөнөтүгэй гэсэн лоозон бичээстэй байдагсан.  [6:  Мэрцэн – Б.Цэрэндорж гуайн дуртгалд ингэж бичигдсэн байгаа ч гэлээ угтаа Мэрсээ юм. Хятад нэр нь Гуо дао Фү бөгөөд монголоор түүнийг Мэрсээ гэж дууддаг байв. Дагуур гаралтай ноёны удам бөгөөд Монгол, Манж, Хятад хэлийг төгс эзэмшсэн, дагуур аялгуутай монгол хэлээр ярьдаг байв. Энэ хүний талаар японы судлаач Танака Хацүхико “Номонхааны дайн” /Монгол болон Манжго улс/ (УБ., 2010) номын 49-50-р талд тодорхой өгүүлсэн байна. Мөн АНУ-ын судлаач Оуэн Латтимор гуайн судалгаанд Мэрсээгийн тухай дэлгэрэнгүй байдгийг энд дурдах хэрэгтэй болов уу. Баргын тусгаар тогтнолын төлөө тууштай тэмцэгч, боловсролтой сэхээтэн байсан ажээ. Хятад хэлээр “Монголын асуудал” гэж ном бичиж түүнийг Японы Киото хотод Номхон далайн хурлын үеэр олонд танилцуулж байсан хүн юм. Өвөрмонголын Ардын намыг үүсгэн байгуулагч тусгаар тогтнолын төлөө тэмцэгч түүнийг ЗХУ-ын Коминтерн хууран мэхэлж Улаанбаатарт 1932 онд аваачин баривчилж, буудан хороосон байдаг. Цэрэндорж гуайн хэлээд байгаа Мэрцэн гэдэг нь алдарт хувьсгалч Мэрсээ мөн бололтой. Зохиогч 
*Мэрсээ нь барга монгол хүүхдүүдийг сургуульд сурах боломжоор хангахын тулд 1922 онд Хайлаарт бага сургууль байгуулж, захирлаар нь ажиллаж байсан байна. Тус сургуулийг Бодолгот баатар Дагуурын Бавуудайн Цэнд гүн хувийн монгол бага сургуулийг Хөлөнбуйрын амбан яамны харьяаны албаны дунд сургууль болгон өөрчлүүлжээ. Тийнхүү монгол хошуудын хүн амд тэнцүүлэн сурагчид элсүүлэн авч сургадаг болжээ. Хөдөө орон нутгаас ирж суралцдаг хүүхдийг дотуур байранд суулган, хоол хувцсыг тус Яамнаас хангаж байжээ. Мөн 1923 онд Хөлөнбуйрт Монгол хоршоо байгуулах Мэрсээ, Буянгэрэл нар санаачилж, түүнийг нь Цэнд гүн дэмжиж, уриалга гаргасанд олон түмэн талархан хүлээн байсан байна. Энэ тухай Ц.Хандсүрэнгийн “Цэнд гүн ба Монголын нууц товчоо-2” /Улаанбаатар, 2002/ бүтээлийн 16-17-р талаас дэлгэрүүлэн үзнэ үү.   ]  [7:  Поминтой – гэж бичсэн нь дуудлагаараа бичсэн алдаатай бөгөөд жинхэнээрээ Фуминтай юм. БНМАУ-ын МАН-ын 1924 оны 8-9-р сард хуралдсан III их хуралд Барга Монголын Фуминтай уригдан оролцож явсан. Тэрбээр уг хурлын эхний өдөр буюу 8-р сарын 4-ны өдөр талархлын үг хэлсэн байдаг. Тэрбээр “Танай Гадаад Монгол Хятадын захиргаанаас ангижирч, эрх чөлөөг эдэлсэн нь усны аюулаас мултарч, эргэн дээр гарсантай адил ба манай Өвөр ба Барга нар нь Хятадын гарт атгагдсаар бүхий нь усны аюулд хэвээр урсаж мэгдрэн сандран яваагаас өөргүй тул нэгдэн эргэн дээр гарсан нэг язгуур угсааны Монгол ах дүү та нар манай Монголчуудыг эл усны аюулаас татаж гаргахыг шаламгайлан гүйцэтгэх буй за хэмээн итгэж горилно. Монгол ардын нам ба ард түмний хэрэг бадартугай! Монгол язгуур угсаа нэгдэн хөгжитүгэй!” гэсэн дайчин үг хэлсэн тухай японы судлаач Танака Хацүхико “Номонхааны дайн” /Монгол болон Манжго улс/ (УБ., 2010) номын 49-р талд тэмдэглэсэн байна. Уг ишлэлийг “Монгол ардын намын 3-р их хурал”, 1924 оны найм, есдүгээр сар, дэлгэрэнгүй тэмдэглэл., Улаанбаатар 1966 он, 24-р талаас авсан байна. Зохиогч] 

Энэ хуурамч урвагч нарын уршигаар барга нар үймэлдэж үлэмж олон айл хилийн цаанаас нүүдэллэж ирж Халхголын хошууны нутаг Баянбүрд, Хунт, Ёнгор зэрэг Тамсагаас зүүн талаар багширсан олон барга айлууд нутаглаж байсан юм. Гэтэл хилийн цаана үлдсэн баргын угардаа ноён Эрхэмбат, гальдаа Чулуун нар болон Хайлаарын амбан нар өөрийнхөө харьяат иргэдийг монголд алдахыг яаж зөвшөөрөх билээ. Монгол нутагт дүрвэн орсон харьяат айлуудаа татан авахаар одоогийн Халхголын САА-н чиглэлээр дарга даамлаар толгойлуулсан 100 гаруй зэвсэгт цэргийг монголын хил нэвтрүүлж Халхголыг гатлуулжээ. 
Хилийн комендант Нанзад баргын цэргийн урдаас угтан очиж уулзвал: “-Бид өөрийнхөө харьяат айлуудыг буцааж авна. Хэрэв та гаргаж өгөхгүй бол өөрсдөө орлоо, даруй хариу өг” гэж тулган шаарджээ.
Нөхөр Нанзад: “- Би энэ хэргийн тухай зөвхөн хил хамгаалах үүрэгтэй өчүүхэн коминдант юугаа мэдэх вэ. Та нарыг БНМАУ-ын хилд орохыг хэрхэвч зөвшөөрөхгүй. Харин би энэ өдөртөө довтолгоод Засгийн газрын төлөөний их даргаас хариу авч, маргааш өглөө та нарт мэдэгдэе. Та бүхэн журмыг дагаж эндээ тогтоно уу” гэсэн гэж партизан Пунцаг надад ярьж байсан юм.
Тэр шөнө өртөө улаагаар маш ширүүн алба хөдлөв. Баян нуурын зүүн дээр байгаа Хязгаарын цэргийн 15-р морин сумангаас 20 гаруй цэрэг, 1 хөнгөн пулемёт, мөн хоёр талын барьцаагийн цагдаа сууриудаас 30 гаруй зэвсэгт цагдаа, бүгд 50 гаруй хүнтэй отряд зохион байгуулагдаж газраа эзлэн маргаашийн болзоог хүлээжээ. Гадаадаас хил давж орсон баргын цэргүүд өглөө болзсон цагт комендантын хариу ирэхгүй болохоор нь олон хүнтэй хүчиндээ бардаж өглөө эртлэн мориндоо мордож туг хиураа хийсгэн баруун зүг цувж эхэлтэл ашигтай газраа урьдаар эзлэн тоссон цэрэг цагдаагийн нэгдсэн отрядын ширүүн эсэргүүцэлтэй халз тулгарч эмх замбараагүй эргэж зугтжээ. Энэ үеэр баргын нэг цэрэг шархтаж олзлогдлоо гэсэн чухам яасныг бүү мэд. Ингээд нам жим болсны дараахан баргын хэдэн тушаалтан суудлын машинаар хил давж яваад машинаа шавар усанд суулгаж өөрсдөө машинаа орхиод явган буцаж зугтсан бөгөөд машиныг нь монгол цэргүүд олзолж тухайн үед машин жолоодох мэргэжлийн хүн байгаагүй учраас уг машиныг өртөөчин бид нар 4 морьтой хүн чирч Тамсагбулгийн цэргийн ангид хүргэж өгсөн юм.”[footnoteRef:8] гэж дурсан тэмдэглэсэн байна. [8:  Монгол улсын хөдөлмөрийн баатар Бандын Цэрэндорж, МУ-ын гавьяат нэгдэлчин, хувьсгалт тэмцлийн ахмад зүтгэлтэн Доржийн Батхуяг нарын дурсамж. А№09, Д№01, ХН№285. 60-64-р талд. ] 

Энэхүү баримт нь уг хөшөөг ямар үйл явдалд зориулан босгосныг хэлж, баталж байгаа хэдий ч Бандын Цэрэндорж чухам ямар холбоотой болох нь бас л бүдэг байна. Түүний дурсамжаас үзвэл партизан Пунцаг гуай ярьж өгсөн болж байна. Түүний ярьсныг сургаар дуулаад, нүдээр үзээгүй байтлаа хожим хөшөө босгоход оролцоно гэхэд итгэмгүй. Тэгэхээр яасан байж болох вэ. Энэ талаар түүний намтрын аль ч хэсэгт дурдаагүй байгаа бөгөөд хөшөө босгосон тухайд ч дурдаагүй байгаа нь бас нэгэн эргэлзээ төрүүлж, чухам хэн энэ хөшөөг босгов гэдэг асуултыг үлдээж байна. 
Ямартаа Баргын талаас гол довтолгоон зохион байгуулсан хүмүүс нь угардаа ноён Эрхэмбат, гальдаа Чулуун нар болох нь тодорхой байна. Монгол ахан дүүстэйгээ нэгдэн нийлэх гэсэн тэдний хүсэл, өөрсдийн гал голомтоо гээд нүүж ирсэн барга айлуудыг хамгаалан хилийн коминдант Нанзад нар баатарлагаар тулалдсан үйл явдалд уг хөшөөг зориулсан болох нь дээр дурдсан баримтаас харагдаж байна. Өнөөдөр бид хүмүүсийг урвагч, дайсан гэж ялган салгах хэцүү ч гэлээ Монгол угсаатны нэгдлийн төлөө хийж байсан олон үйлийг мартаж болохгүй билээ.
Тэгэхээр 1969 онд Цагаан-Овоо сумын ямар ямар хүмүүс очиж хөшөөг босгосон болон То вангийн морины уяаг аваачихад оролцсон хэн хэн байгааг сурвалжлан тодруулах шаардлага аяндаа гарч байна. Хүмүүсийн хэлэхээр Б.Цэрэндорж гуай нэлээд хэдэн тойрон аялагч нартай явсан бололтой байна. Мөн жолооч нь Санжаа гэж хүн явсан гэсэн сураг ч дуулдав. Тэр жолооч нь Моргон Санжаа гуай биш байгаа даа гэж бодогдож байна.
Хэрвээ Б.Цэрэндорж гуайн намтартай шууд холбогдохгүй бол тэнд аялалд оролцсон нэгэн хүний амьдралд гүнзгий ул мөр үлдээжээ гэсэн таамаг л үлдэж байна. Чухам хэн бэ, яаж холбогдсон бэ. Учрыг нь олох л хэрэгтэй болж байна...
Хэдий тийм ч баримтыг нягтлах нь зүйтэй болохоор Нанзад баатрын талаар та бүхэндээ арай дэлгэрэнгүй өгүүлсүү.

Дамирангийн Нанзад гэж хэн бэ?

Хөшөөнд бичигдсэн партизан Нанзадын намтрын талаар дэлгэрэнгүй мэдээлэл хомс байна. Түүний өөрийн гараар бичсэн бололтой дурдатгал хэвлэгдсэнээс өөр тоймтой зүйл олдохгүй байна. Саяхан мэдээлэл хайж байгаад Өмнөговь аймгийн нэгэн вэб хуудаснаас доорх намтарыг олж үзэв. Үүнийгээ та бүхэнд бүрэн эхээр нь толилуулж байна. Дараа нь намтартай нь холбоотой тодруулах, маргаантай зүйлийг бусад эхтэй тулган үзэх болно. Мөн хөшөөн дээрх үгийг тайлан уншиж, тэрхүү үйл явдал нь ямар учиртайг магадлан тогтоохоор бид ажиллаж байна.
Түшээт хан аймгийн Эетэй бээлийн хошуу одоогийн Манлай сумын нутагт 1891 онд ядуу ард Дамирангийн 7-р хүү болон мэндэлжээ. Нанзадыг бага байхад эх Хундган нас барж, эцэг Дамиран амьдралын ядуугийн эрхээр 7 настайд нь бусдад үрчлүүлсэн байна. Нанзад нь үрчилсэн эцэг Ишбал, эх Буджаргал нарын асрамжинд мал маллаж, эмнэг хангал сургаж, халуунд халж, хүйтэнд хөрч явж хүний зэрэгт хүрчээ. 
Тэр 1910 онд ах Балдангийн оронд цэргийн албанд дайчлагдан тэнд өөрийн авхаалжаар бичиг үсэг сурч цэргийн байлдах чадварыг эзэмшиж үлэмж авъяастай болохоо харуулсан ажээ. Манжийн дарлалд байсан Монголын ард түмний хорсол хилэн бадарч, нутаг орноо харийн дайснаас хамгаалах үндэсний эрх чөлөөний хөдөлгөөн өрнөх үед жирийн цэрэг Нанзад, ард түмнийхээ гашуун зовлон, эх орныхоо өмнө тулгарсан аюулыг ухамсарлан Монголын ард түмний тусгаар тогтнолыг хамгаалах үйл хэрэгт Хатанбаатар Магсаржавын удирдлагаар нэгэн санаат зоригт нөхдүүдийнхээ хамт тэмцэн Хятадын хар цэрэгтэй 10 гаруй удаа амжилттай байлдсаны дотор 1921 онд Буут, Хөх хот, 1913 онд Шанаган, Шиндий, Батхаалганы чиглэлээр удаа дараа байлдаж урвагч жанжин Мууранг 70 цэргийнх нь хамт баривчилж 1914 онд Шинэ булаг, Улаан дов, Сулинхээрийн чиглэлд байлдаж ялалт хийжээ. Дараа нь 1915-1917 онуудад Бавуужавын дээрэмчдээс өөрийн орны хязгаар нутгийг хамгаалан Бухын хашаат Халхын гол орчмоор аялан явжээ. Ийнхүү Д.Нанзад эх орныхоо хил хязгаарыг харийн дайснаас хамгаалах хэрэгт зориг самбаа гарган морины нуруунаас буух завгүйгээр баатарлагаар байлдаж тэмцэлдэж ялалт байгуулсан учир Богдын засгийн газраас “Баатар”, “Баатар тэргүүн” цолоор удаа дараа шагнагдаж байжээ. 
Гэтэл Хятадын Аньфу бүлгийн Засгийн газар нийслэл хүрээнд (1917-1919 онд) сууж байсан өөрийн төлөөлөгч Чен-И-гээр дамжуулан Автономит Монголын засгийн газарт шахалт үзүүлснээр Хятад, Монголын хилийн дагуу байсан цэргийн тоог цөөлөн тарааж, заримыг нь Оросын хил рүү шилжүүлэн суулгаснаас хойш Хятад цэргийн тоо олшрон олон газар тархсан энэ үед Нанзад баатар хүрээнд эргэн ирж, урьдын адил Хужир булангийн цэрэгт сууж байснаа Алтан булагт томилогдон их бууны аравны даргын үүргийг гүйцэтгэж байгаад 1918 онд Хятадын цэргийн захирал Өлзийдүүрэнгийн тушаалаар гамин цэрэгт зэвсгээ хураалгаж тэдний гарт орсон боловч цагийн аясыг даган Ерөө голын өртөөний албыг хаахын хамт элдвийг бодож, ард түмний тэмцлийн байдлыг ажиглаж байтал Хужирбулангийн цэрэгт хамт байж ижил дасал болсон хуучин танил Д.Сүхбаатар намын ажлаар Дээд шивээнээ хүрэлцэн очих замдаа Ерөө гол орсноор уулзах завшаан тохиожээ.
Энэ үеэс эхлэн Д.Нанзад бүх амьдралаа Ардын хувьсгалын үйл хэрэгт зориулжээ. Д.Сүхбаатарын удирдлагын дор сэтгэлт сайн нөхөдтэйгээ хамтран ардын намын цэргийн эгнээг өргөтгөх дайсныг устгах ба амьд хүчийг олзлох, дайсныг тагнах, хувьсгалчидтай холбоо барих, нууц мэдээ дамжуулах үүргүүдийг чадамгай биелүүлж байлаа. Ийнхүү Д.Нанзад ардын намын үйл хэрэгт үнэнч зүтгэгч болохоо хувьсгалч нөхдийнхөө өмнө харуулж чадсаны учир Д.Сүхбаатарын урьдчилан өгсөн даалгаврын ёсоор өөрийн салааг авч Хиагт хотын хойт хаалгаар цөмрөн орж гамин цэргийг устгалцан гамингийн яам, гамин цэргийн үүрэлж байсан байшинг эзлэн авчээ. 
Дараа нь гамингийн цэргээс чөлөөлөгдсөн Хиагт хотын иргэдийн амгалан байдлыг сахин хамгаалах үүрэг хүлээж анги удирдан суужээ. Дараа нь цэргийн тусгай анги удирдуулан Ивцэг, Шаамар зэрэгт чөлөөлсөн нутгуудыг тохижуулах ба цагаантны дээрэмчдийг устгах хүрээг чөлөөлөх зорилтыг тавьж цэргийн байлдааны бэлтгэлийг хангах чухал үед Д.Нанзад нь ардын журамт цэргийн тэргүүн хорооны даргаар томилогдон 1921 оны 6 дугаар сард Жанжин Сүхбаатараас Эрдэнэвангийн хошууны хойт биеэр орж баруун ангийн цэрэгтэй нийлэн хүч хавсран Барон Унгерны цэрэг дотоодын харгис хүчинтэй нэгдэж Хиагт хотыг түрэмгийлэн дайрч эзлэх гэсэн оролдлогыг таслан зогсоох үүрэг авч цагаантны цэрэгтэй ширүүн тулалдан ялалт хийжээ. Эндээс цааш явж хүрээг чөлөөлөх, тохижуулахад оролцож байгаад Улиастайн цэргийн захирлаар томилогджээ. 
Ардын Засгийн газраас Улиастайн сайдад нууцаар довтолгон тушаасан 1922 оны 10-р сарын 7-ны өдрийн тушаалаар хэсэг нөхдийн хамт харгис Дамбийжанцанг даран сөнөөх үүрэг авч даалгаврыг тушаал ёсоор гүйцэтгэсэн билээ. 
Д.Нанзад түүнээс хойш Улаанбаатарт цэргийн албанд сууж байгаад 1923 оноос Зүүн хязгаарын Гурванбаян, Ховд дахь цэргийн хороонуудад даргаар томилогдон ажиллаж байснаа өвчний учир уг албанаас чөлөөлөгдөн Улаанбаатарт ирж Цэргийн яам, Цагдан сэргийлэх байгууллагуудад ажиллаж байгаад 1931 оны өвөл 40 насандаа насан өөд болжээ. Ардын баатар, партизан Д.Нанзадын түүхэн гавьяаг өндрөөр үнэлж түүний дурсгалын хөшөөг 1966 онд мэндэлсний нь 75 жилийн ойгоор төрсөн нутаг Манлай сумын төвд босгохоор МАХН-ын Төв хороо 1965 онд тогтоол гаргажээ.[footnoteRef:9] [9:  http://www.umnugobi.info/2010/02/blog-post_02.html] 

Энэ мэдээллийг та бүхэн http://www.umnugobi.info/2010/02/blog-post_02.html гэсэн хаягаар орж үзээрэй. Энэ нь намтарт нь холбогдох интернэтэд байгаа дэлгэрэнгүй ганц мэдээлэл юм. Түүний намтрын товчхон нь “Монголын нэвтэрхий толь”-д 
“... НАНЗАД Дамирангийн /1882-1930/, nangjid da. Ардын хувьсгалын партизан. Өмнөговь а-ийн Манлай с-ын харьяат. Богд хаант Монгол улсын цэрэгт алба хааж байхдаа 1914-17 онд зүүн хязгаараар цөмрөн ирсэн хятадын түрэмгийлэгчдийн эсрэг С.Магсаржавын удирдлагаар Д.Сүхбаатарын хамт баатарлаг тулалдаж гавьяа байгуулан баатар цол шагнуулжээ. 1921 онд АЖЦ-т элсэн орж хятадын цэрэгт хоёр удаа цохилт өгч, Хиагтыг чөлөөлөхөд оролцжээ. Баруун замын тулалдаанд /1921.5-9-р сар/ отряд камаандалж чухал үүрэг гүйцэтгэсэн, 1922 онд Дамбийжанцангийн бүлгийг устгахад оролцжээ”[footnoteRef:10] гэж тэмдэглэсэн байна.  [10:  МУ-ын ШУА, “Монголын нэвтэрхий толь” Ерөнхий редактор Б.Чадраа, II боть. УБ., 2000. 612-613-р талд.] 

Бид энэхүү баримтыг өмнө нь хэвлэгдсэн ном, өөрийн бичсэн дурсамж намтартай нь тулган алдаа мадаг, үнэн зөвийг нь шүүн тунгаах гэж оролдсон билээ.

Нанзад баатрын намтрыг нягтлах нь
	
	Нанзадыг Түшээт хан аймгийн Содномдорж засгийн хошуунд төржээ гэж бичсэн байна. Гэтэл зарим баримт дээр Эетэй засгийн хошуунд төрсөн гэж бичсэн байна. Зарим нь Дундговь аймгийн Мандах сумын нутаг гэж ч тэмдэглэсэн байна. 
Партизан Нанзад нь 1931 онд өвчний учир нас барсан байна. Түүний нас барсан талаар мөн л зөрүүтэй баримт дурджээ. Ардын журамт цэргийн партизан нарын дурдатгал номонд бичсэнээс үзэхэд 1930 онд хуучин өвчин сэдэрч нас барсан бололтой байна. Ямартаа ч өвчин хууч нь сэдэрч нас баржээ. Зарим номонд 40 насандаа нас барсан гэсэн байна.
Түүний төрсөн оныг 3 янзаар тэмдэглэсэн байна. “Монгол ардын журамт цэргийн дурдатгалууд” номыг 1961 онд Д.Гонгор, Г.Цэрэндорж нар найруулан хэвлүүлсэн байдаг. Түүний дараа 2 ботиор дахин хэвлэсэн билээ. Энэхүү анхдугаар ботийн 461-483-р талд Дамирангийн Нанзадын өөрийн дурдатгал орсон байна. Энэ нь түүхэнд үлдсэн түүний үнэн түүх, баримт бололтой. Тэр намтрын өмнөх үгэндээ 1882 онд төрсөн гэж бичжээ. Мөн “Монголын нэвтэрхий толь”-д 1882 онд төрсөн гэж тэмдэглэсэн байна. ШУА-ийн эрхлэн хэвлүүлсэн уг номон дахь баримтыг үнэн гэж үзэх үндэс муу байна. 
Өөрөө дурсахдаа “...18 наснаас автономитын үед цэргийн албанд дайчлагдаж ирээд мөн 2 дугаар (1912) онд Хөх хотын зэрэг газраар байлдахаар мордоод, харгис гаминтай дөрөв дахин байлдаж тэр үед шагнагдсан зүйлгүй...” гэж бичсэн байна. Үүнээс үзвэл 18 настай цэргийн албанд татагдсан гэснээс үзвэл 1892 онд төрсөн хүн болж таарах нь. Интернэт болон бусад лавлахыг үзэж байхад 1891 онд төрсөн гэж тэмдэглэсэн буй. Бидний үзэж байгаагаар Богд хаант монгол улс байгуулагдахад 18 настай цэргийн албанд ирсэн гэж үзвэл магадгүй 1893 онд төрсөн байх магадтай байна. Тэр үед монголчууд хий насаа оруулж тоолдог байсныг бодож үзсэн ч энэ таамаг үнэн байх. Мөн интернэтэд байгаа түүний намтарт 1910 онд ахынхаа оронд цэрэгт татагдсан тухай бичсэн байна. 18 настай байсан гэж үзвэл 1892 онд төрсөн болж таарч байна. Тэр үед хий насаараа тооцдог байсныг бодвол 1893 онд төржээ гэж үзэж болно. 
1965 онд түүний мэндэлсний 75 жилийн ойгоор төрсөн суманд нь 1966 онд хөшөөг нь босгох шийдвэрийг МАХН-ын төв хороо гаргаж байсан байх юм. Төв хорооны зүгээс түүнийг 1891 онд төрсөн гэдгийг нь баримтлан тогтоолоо гаргасан байна. 
1961 оны Ардын журамт цэргийн партизан нарын дуртгал номонд орсон дурсамж нь бодвол амьд сэрүүндээ мэдүүлсэн бичиг бололтой байна. Найруулга, бичлэгийн маягийг нь ажиглахад Нанзад өөрийн гараар бичсэн нь маргаангүй байх. Түүний дурсамжаас үзэхэд тэрбээр зүүн хязгаарт цэргийн албыг хааж байсан нь тодорхой байна. Хоёр ч удаа томилогдон ажиллаж байж. Амьдралынхаа сүүлчийн жилүүдэд бие нь хүндээр өвчилж, 3 жил эмчлүүлсэн байна. Түүний дараа мөн албан хааж байгаад бас л бие нь өвдөж рашаан сувилалд явж ирэх хооронд нь тэрхүү алба нь татан буугдсан тул ажилгүй нэг хэсэг болсон бололтой. Тэгээд цагдаагийн албанд Бумцэндийн дэмжлэгээр ажиллаж байтал зүүн хязгаарт томилсон байна. Энэ тухайд “...Нанзад миний биеийг зүүн хязгаарт коминдантын албан хаахаар одох тушаалыг өгөв. Уг тушаалаар мордож яваад хоёрдугаар ангийн нэгдүгээр коминдатаар Цогтсүмбэр зэрэг газар сэргийлэн сууж байтал 18 оны (1928) оны 12 сарын үесээр хязгаарын хэргийг цэрэгт шилжүүлэхээр болсон ...”[footnoteRef:11] (483–р талд) гэх мэтээр тодорхой дурдсан байна.  [11:  “Монгол ардын журамт цэргийн дурдатгалууд”БНМАУ-ын Шинжлэх ухааны академийн Түүхийн хүрээлэн. Г.Цэрэндорж, Д.Гонгор нар боловсруулан бэлтгэж, профессор Ш.Нацагдорж, түүхийн ухааны дэд эрдэмтэн Х.Пэрлээ нар найруулан засав. УХХЭХ, УБ 1961 он. 461-483-р талд. Дамирангийн Нанзадын дурдатгал.] 

Үүнээс үзвэл дээд газрын тушаалаар зүүн өмнөд хязгаарт Коминдатаар сууж байсан нь маргашгүй үнэн аж. Түүний бичсэнээс үзвэл уг албанд 1928 оны хавар томилогдсон бололтой. 1927 оныг хүртэл ажилгүй байж байгаад 1928 оны хавраас эхлэн 20 хоног туйпууны газар ажилласан байна. Түүний дараа Бумцэндээс цагдан сэргийлэхийн Морьтон цагдаагийн алба хаах тушаал аваад ажиллаж байсныг бодоход 6 сарын үест зүүн хязгаарт томилогдсон байна.
Нанзад баатрын өөрийн өгүүлсэн намтарт буй Комендант гэж юу вэ? Хэзээ байгуулагдсан бэ гэдгийг бусад эх материалаас шүүрдэн үзэхэд:
“... 1925 оны эхээр хязгаарын цэргийн анги салбаруудад өөрчлөлт оруулахад Тамсагийн морин цэргийн хороог 15 дугаар тусгай суман болгон өөрчлөв. Энэ үеэс хувьсгалт цэргийн бие бүрэлдэхүүний цэргийн хэргийн мэдлэгийг дээшлүүлэхтэй уялдуулан хязгаарыг сэргийлэх үүргийг Дотоодыг хамгаалах газрын Цэргийн хэлтэст шилжүүлэв. ДХГ-ын аймаг ба хязгаарт байгуулсан цэргийн тусгай харуул, салбарын 1925 оны бүртгэлээс үзвэл: Бойр нуурын байцаан өнгөрүүлэх тусгай харуулыг дарга 1, туслах дарга 1, төлөөлөгч 2, мөн харуулын салбар харуулын дарга 1, туслах дарга 1, цэрэг 10-тай байгуулсан тухай тэмдэглэжээ. (УАБХГ-ын ТА.ф, 1.хн.7.х5).
1926 оны арван сарын 2-ны ДХГ-ын Цэргийн бөгөөд хязгаарын хэлтсийн даргын 40 тоот тушаалаар Тамсагбулагт анги, комендант байгуулах шийдвэр гаргав. Үүнд: Тамсагбулагийн хоёрдугаар ангийн нэгдүгээр комендант нь Амгалантад төвлөрч, цагдаа харуулууд нь Адагдулаан, Улаанхудаг (Мухар-Овоо), Булан дэрс, Халхын сүм (Улаанганга), Дархансөөг, Хөх Өндөр, Цогтсүмбэрийн бүгд долоон харуул цагдаануудыг, хоёрдугаар комендант нь Цагаан-Эрэг, Нөмрөг, Нарийн хоолой, Бичигт, Арбулаг, Галбиртай, Зонхизавсрын булаг, Сангийн далай зэрэг 8 харуул цагдааг харьяалж байв”[footnoteRef:12] гэж тэмдэглэн үлдээсэн байна.  [12:  Э.Лувсанбалдан “Халхын голын дайчин хороо” (Хилийн цэргийн 0198 дугаар ангийн хураангуй түүх) Хянан тохиолдуулсан: Ч.Алтангэрэл, дэд доктор Ш.Арвай. Сүмбэр 1997. 21-22-р талд.] 

Тэгэхээр Нанзад нь Хоёрдугаар ангийн Нэгдүгээр комендантаар томилогдон ажиллаж байсныг бодоход бидний ишлэсэн баримттай дүйж байна. Цогтсүмбэр нь нэгдүгээр комендантад харьяалагдаж байсан гэж тэмдэглэсэн байгаа нь Хилийн цэргийн түүхч, доктор, профессор Б.Цэдэн-Ишийн бичсэн “Монгол улсын хил хязгаар бүрэлдэн тогтсон түүхээс” /1997/ номонд бичигдсэн баримттай таарч байна. 
Энэ бүхнээс үзэхэд партизан Нанзад нь 1928 оны 6 дугаар сараас уг цагдаа харуул татан буугдах хүртэлх 12 дугаар сар хүртэл ажиллаж байсан нь батлагдаж байна. Уг цагдаа харуулын албыг татан буулгасан талаар дараах баримтыг дурдсан байна. Үүнд: 
“...1928 оны аравдугаар сарын 5-нд Засгийн газрын 29 дүгээр хурлаас Монгол улсын хил хязгаарыг сэргийлэн хамгаалах үүрэг бүхий цагдаа харуулын хэргийг мөн оны арванхоёрдугаар сарын нэгнээс Ардын хувьсгалт цэргээр эрхлүүлэх болов. Энэ заалтын дагуу Тамсагбулагийн 15 дугаар хороо Булан дэрсний харуул, Халхын сүмийн пост, Сүмбэрийн харуул, Баянхоолой, Завсар булагийн постуудыг харьяаллаа”[footnoteRef:13] гэж бичсэн нь түүний хэлсэн баримттай тохирч байгааг энд тэмдэглэх нь зүйтэй. Хожим нь Монгол ардын хувьсгалын 65 жилийн ойд зориулан гаргасан “Монгол ардын журамт цэргийн дуртгалууд”[footnoteRef:14] номонд түүний өөрийн бичсэн намтрыг нь нэлээд засаж, утга найруулга болон бодит зүйлсийг танаж, хэвлүүлсэн байна. Тэгэхээр бидний хувьд эхний хэвлэлийг үнэн дөхүү гэж тулгуур баримт болгон авлаа. Хүмүүсийн намтар түүхийг өөрчлөх, өөрсдийн санаанд нийцүүлэн гуйвуулсан нь хожим өдөр үнэн зөв баримт, нотолгоо олоход хүндрэл учруулдагийг манай түүхчид мэдмээр л юм даа. Энэ хүний тухайд үнэн түүх, бодит зүйл жаахан гуйвахад хүрсэн байгааг энд дурдсуу. [13:  Э.Лувсанбалдан “Халхын голын дайчин хороо” (Хилийн цэргийн 0198 дугаар ангийн хураангуй түүх) Хянан тохиолдуулсан: Ч.Алтангэрэл, дэд доктор Ш.Арвай. Сүмбэр 1997. 23-р талд.]  [14:  “Монгол ардын журамт цэргийн дуртгалууд” Дэд дэвтэр. УХГ., УБ. 1985. БНМАУ-ын Ардын Их Хурлын тэргүүлэгчдийн дэргэдэх Хувьсгалт Тэмцлийн Ахмад зүтгэлтний хороо, БНМАУ-ын Шинжлэх ухааны академийн Түүхийн хүрээлэн. Түүхийн ухааны дэд эрдэмтэн С.Уртнасан, Г.Цэрэндорж нар боловсруулан бэлтгэж, академич Ш.Нацагдорж редакторлав. Дамирангийн Нанзад 695-710-р талд. ] 


Бандын Цэрэндоржийн намтарыг тодруулах нь 

МАХН-ын ажилтнуудаас анх удаа Монгол улсын Хөдөлмөрийн баатар цол хүртсэн Бандын Цэрэндорж гуайн намтар тод томруун үйл явдлаар дүүрэн он жилүүд байжээ. Буриад зоны аж амьдралын эгзэгтэй үед ажиллаж, амьдарч, удирдан зохион байгуулж байсан түүний амьдалд олон түүхэн явдал холбоотой байдаг. 1928 онд болсон дээрх үйл явдалтай холбоотой байгаа нь бидний сонирхол татаж байгаа учраас намтрынх нь холбогдох хэсгийг дурдан оруулсуу.
Бандын Цэрэндорж гуай 1908 оны өвөл одоогийн Дорнод аймгийн Дашбалбар сумын 1 дүгээр багийн нутаг Жараахайн гол гэдэг газар нүүдлийн замд өвлийн тэргүүн сарын тэсгэм хүйтэн өдөр Ваалийн Бандын охин Хорлоогийн 26 насан дээр төржээ. Банд өвгөн зээ хүүдээ Цэрэндорж гэж нэр өгч, өөрөөрөө овоглох болов. Бага насандаа ядуу зүдүү өссөн хэдий ч ээж нь сайн хүн болгохын тулд багаас нь хүмүүжилтэй болгоход ихээхэн анхаарч байжээ. Бага насаа айлын зарц хийж бор гэдсээ божийлгож өссөн ч гэлээ ном эрдэмд шамдах хүсэл түүний багийн мөрөөдөл байлаа. Тэгээд арав гаруй насандаа Гончиг баяны адуучин зарц Д.Содном гуайгаар А үсгийн ацаг шүд заалган, ном эрдмийн захтай болжээ. Тэгэж байтал 1925 онд хошуу тамгын газраас Улаанбаатар хотод сургуульд явах хүүхдийн тоонд орсноор ажил, амьдралын гэрэлт замын эхэн болжээ. Ээж нь ч баярлаж хүүгээ сургуульд явахыг нь дэмжиж, одоо л нэг зөв замаа олох нь гэж туйлын баярласан гэдэг. 
Ээж нь нэг хүүгийнхээ нэг хацрыг үнсэж үдэхдээ 1 янчаан, Базар авгай 1 янчаан өгсөн тул Цэрэндорж хүү өвөртөө 6 янчаантай, шинэ даалимбан дээлтэй, цагаан ямбуугаар толгойгоо ороосон давгүй эр болоод саахалт айлынхаа мориор мэлхийн нуурын зүүн дээр байгаа тамгын газар очиход хориод хүүхэд цугласнаас эхний ээлжинд явах 12 хүүхдэд хошууны эрхэлсэн түшмэл Рэнцэн “Сайн сайхан явж их  ном сураад ирээрэй” гэж ерөөгөөд тамгын газраас хүүхэд  тус бүрт 5 янчаан өгсөн боловч Цэрэндоржид 10 янчаан өгчээ. Тэдний Дамдинжав гэж хүн хариуцаж явах болсон бөгөөд өртөө улаа хэрэглэх зар бичигт: “Хан Хэнтий уулын аймгийн Халх голын Буриад хошууны Тамгын газраас БНМАУ-ын нийслэл Улаанбаатар хотноо суралцуулахаар яваа Дамдинжав нарын 12 хүнд унах морь 18, ачих морь 4, улаач 1-ийг хэрэглүүлэн явуулсан тул тохиолдогчид учрыг мэдэж саадгүй өнгөрүүлнэ үү” гэсэн байжээ.
Сүүлд нь 8 хүүхэд нэмж ирсэн тул 20 хүүхдээс Буянт-Ухаад цэргийн сургууль, Сонгины мал эмнэлгийн сургууль, Намын сургууль харилцан туслалцах хоршооны сургууль, оюутны сургууль /багшийн/-иудад хуваарилагдахад Цэрэндорж энэ хүүхдийн хамгийн бага нь байсан бөгөөд Улаанбаатарт байгуулагдаж байсан дунд сургуульд орох саналтай байсан боловч бага сургууль төгсөөгүй тул орох аргагүй болж хувийн өргөдлөө гаргаж хоршооны сургуульд оржээ. Энэ сургуулийн байранд сууж өглөө, орой зүсэм талх 2 ёотон, байцаатай шөлөн хоолтой 8 сар болж номгүй, цаасгүй үед сургуульд сурч нягтлан бодогч мэргэжлээр суралцсан ч сүүлд нь хасагдаж, мэргэжлийн үнэмлэх олж авч чадаагүй ч түүний амьдралд эргэлт гаргасан томхон үйл явдал байжээ.
Сургуульд суралцаж байхдаа МХЗЭ-д элсэж, хожим нь орон нутагтаа очиж алба хаах, ажил төрөл эрхлэх их замын үүдийг нээжээ. Тэрбээр 1927 оноос хоршооны манаач, дараа нь үхэр маллах болж, улмаар Буйр нуурын захын Нарийн нуурын өртөөний дарга, дараа нь гурван өртөө хариуцсан дарга хийж байгаад 1928 оноос Халхголын буриад хошууны анхны ХЗЭ-ийн үүрийн даргаар ажиллаж, улс эх орныхоо төлөө биеийн хүчнийг үнэлж эхэлсэн байна. Ингэж ядуу эхийн хүү төрд хэрэгтэй, эрдэм номтой нэгэн болж өсчээ. 
Энэ үеэр сумдыг цэгцлэх, эмх журамтай болгох ажлыг хошууны зүгээс аймгийн зүгээс хийсэн байна. Ингээд 1929 оны зуны эхэн сард дээрх Халхголын буриад хошууны дөрвөн сумыг нэгтгэж орон нутгийн засаг захиргааг томсгох бодлого явуулж Халх-Нөмрөг, Сүмбэр-Могойт гэдэг хоёр сумтай болжээ. Сумын дарга, нарийн бичгийн дарга нарыг сонгох ардын хурлууд болж Сүмбэр-Могойт сумын даргаар Бандын Цэрэндорж, нарийн бичгийн даргаар Б.Дондог /овог бүрэн бичигдсэнгүй/, Халх-Нөмрөг сумын даргаар Аюурын Содном, нарийн бичгийн даргаар Б.Дэмчиг /овог бүрэн бичигдсэнгүй/ нарыг сонгожээ...”[footnoteRef:15]. Ингэж нам төрийн ажилд оролцох болсон байна. [15:  Гүрийн Батжаргал “Манай нутгийнхны алтан ургийн товч түүх” Редактор Гүрбазарын Амар. УБ. 1995. 29-р талд. Бандын Цэрэндорж гуайн өөрийн дурсамж намтарын гар бичмэлээс нь авсан тул магад үнэн баримт гэж үзэж энд ишлэв. ] 

1929 оны намар Халх буриадаас сонгогдсон хошууны их хурал болж “Халх гол”, “Халх нөмрөг”-ийн хоёр хошууг нэгтгэн “Халх Нөмрөг уулын хошуу болгоход хошууны даргаар “Сүмбэр Могойт” сумын дарга Б.Цэрэндоржийг сонгожээ. Энэ үед хошуу дарга нь шүүхийн дарга хавсарч ажилладаг байжээ.
Урьд нь сумын даргын албыг хэдхэн сар хийснээс өөр алба хашиж яваагүй 21-хэн настай залуу Цагаан-Уул, Сүмбэр, Могойт, Халхнөмрөг, Халх гол 5 сумыг хамарсан хошуу, түүний шүүхийн ажлыг хавсран удирдах гэдэг хүндхэн алба байв. 21 насандаа хошуу дарга болсон түүнд мэдэхгүй, чадахгүйн зовлон их байсан ч түүнийг даван туулах хатан зориг, ухаан заяажээ. Амьдрал нь дардан байсангүй, цэргийн алба хааж, түүнээс гадна олон удаа буруудаж, бас хэлмэгдэж, орон шоронд орж явсан баялаг намтартай нэгэн ажээ.
Цэрэгт байхдаа эсэргүү болж, улмаар цагаадаж, дараа нь Цагаан-Овоо сумандаа МААМ станцын даргаар ажиллаж, удаад нь аймгийн ҮЭ-ийн даргаар дэвшин ажилласан гээд түүний намтар үргэлжилнэ. 1968 онд намын ажилтнуудаас анх түрүүн Хөдөлмөрийн баатар хэмээх эрхэм алдрыг хүртэх хүртлээ тэр бээр юу эсийг хийсэн гэх вэ. Гэхдээ үнэн сэтгэлээсээ, шударга ажиллаж байсны үр дүнд тэр энэхүү эрхэм алдарыг хүртжээ.
Харин тэрбээр Нанзад баатрын үйл хэрэгтэй 1928 онд гурван суурь өртөө хариуцан ажиллаж байхдаа болон дараахан нь сонгогдсон МХЗЭ-ийн 2 дугаар үүрийн даргаар ажиллаж байх үетэй холбогдсон байна. Тиймээс тэр үйл явдлын гэрч болсон нэгэн хөшөөг Халхгол сумын төв дээр 1969 онд өөрийн биеэр босголцсон байна.

ДҮГНЭЛТ 

Түүний намтрын хуудаснаа дурсамж болон үлдсэн 1928 оны зуны үйл явдалд чухам яаж холбогдсон нь одоогоор тодорхойгүй бөгөөд энэ талаар хэн ч үл мэднэ. Одоо мэддэг хүн ч гэж алга болжээ. Уг үйл явдлын талаар хилийн цэргийн түүх, баргын түүх, буриадын түүхийн ямар ч бүтээлд дурсагдаагүй, зөвхөн хувь хүний дурдатгалд үлдсэн байгаа нь сонирхолтой. Тэгэхдээ Хөдөлмөрийн баатар Бандын Цэрэндорж гуайн хувийн дурсамж дотор өгүүлэгдэн үлдсэн нь яалт ч үгүй түүний амьдралд холбогдсон үйл явдал бөгөөд шууд хамаагүй боловч дурсан санах нэгэн сэжүүр байгаад хамаг учир байна. 
Энэ бүхнийг орхин дүгнэвэл:
1. Хилчдэд зориулсан дурсгалын багана хөшөөг 1969 оны 8-р сарын 19-нд Цагаан-Овоо сумын хэсэг иргэд очиж босгосон бөгөөд БНМАУ-ын намын ажилтнуудын ууган Хөдөлмөрийн баатар Бандын Цэрэндорж гуай гар бие оролцсон гэдэг нь түүний дурсамж, хожмын хүмүүсийн аман яриагаар батлагдаж байгаа хэдий ч яг өөрийн гараар босгосныг илтгэх нотлох баримт хараахан олдоогүй байна. Иймд энэ хэрэг явдлыг мэдэх хүмүүсээс сурвалжлан тодорхойлох шаардлагатай. Энэ үйл явдлыг тодруулахаар оролдож байгаа боловч үнэндээ мэдэх хүн гарахгүй байна. 
2. Уг хөшөөнд дурдагдсан үйл явдал нь 1928 оны зун Монголд дагаар орохоор Халхголоор орж ирж нутаглаж байсан баргын нүүдлийн айлуудын хойноос Хөлөнбуйрын угардаа ноён Эрхэмбат, гальдаа Чулуун нарын барга цэргүүдийн хамтаар нэхэж ирж, цэрэглэн довтолсон үйл явдалтай холбоотой болох нь дурдсан баримт, мэдээллээс тодорхой байна.
3. Халхгол сумын төвд босгосон уг хөшөө нь партизан Нанзад нарын хилчдийн баатарлаг үйл явдалд зориулагдсан бөгөөд нэр дурдагдсан хүн нь Өмнөговь аймгийн харьяат Богдхаант монгол улсын үед “Баатар тэргүүн” хэмээх цолоор шагнагдаж байсан, Ардын хувьсгалын партизан Нанзад мөн гэсэн дүгнэлт хийж байна. 1928 оны зун Зүүн хязгаарт Хилийн 2-р комендантын даргаар томилогдон ажиллаж байх үед нь уг үйл явдал болсон бөгөөд ухаалаг алхам хийж хил зөрчсөн 100 гаруй хүнтэй багийг устган эх орноосоо хөөн гаргасан үйл явдалд нь зориулж 40 жилийн дараа босгосон нь уг хөшөөг хийсэн хүмүүст зүйрлэшгүй их тус хүргэжээ гэж үзэж болохоор байна.
4. Уг хөшөөний бичээсийг монгол бичгээр бичсэн нь Дорнод аймагт байгаа цорын ганц монгол бичгээр бичиж үлдээсэн дурсгалт хөшөө болж байна. Уг хөшөөг Цагаан-Овоо сумын буриадууд босгосон тул буриадын бичгийн хэв, тиг хадгалагдан үлдсэн байна. Уг хөшөөг өнөөдөр хүмүүс мэдэхгүй байх нэгэн нөхцөл нь монгол бичгээ мэдэхээ байсантай холбоотой. Уг хөшөөг хамгаалж, хашаалахгүй бол удахгүй мал шөргөөсөөр байгаад унагах аюултайгаас гадна бичээс нь уншигдах аргагүй болж баларч байгааг анхаарууштай.

